
ЗАХИДАЛ 143

	 

	ОРОС ОРОН ХААНТ ЗАСГИЙН ЭРХШЭЭЛД

	 

	1933 оны гуравдугаар сарын 16

	 

	Орос бол өнөөгийн Зөвлөлт засагт орон бөгөөд ажилчин, тариачны төлөөлөгчид түүнийг удирдан жолоодож байдаг билээ. Энэ бол олон талаар дэлхий дээр хамгийн тэргүүний орон юм. Жинхэнэ оршин байгаа нөхцөл нь ямар ч байлаа гэсэн нийгэм ба удирдах ёсны бүх бүтэц нь нийгмийн тэгш ёсны зарчимд тулгуурлана. Одоогийн байгаа байдал нь гэвэл ийм юм. Гэвч хэдэн жилийн өмнө, арван есдүгээр зууны туршид, түүнээс ч өмнө Орос орон Европын хамгийн хоцрогдсон, харгис орон байлаа. Орос оронд хэмжээгүй эрхт, ганцаарчлан захирах ёсны хамгийн илэрхий хэлбэр дэлгэрсэн байв. Өрнөд Европт хувьсгал, өөрчлөлтүүд болж байхад хаан бурхны заяат эзэн гэсэн онолоо баримталсан хэвээр байлаа. Католик буюу протестант шашин биш, харин хуучин үнэн алдартны шашин болох шашны сүм хийд хүртэл бусад оронд байдгаас илүү их эрхтэй байсан байж болох бөгөөд хаант засгийн өмөг түшиг зэвсэг нь болж байжээ. Улс орноо «Ариун Орос» хэмээн нэрлээд, хааныг бүхнийг захирагч «цагаан хаан˗авай» гэдэг байсан ба сүм хийд хийгээд эрх баригчид хүмүүсийн толгойг эргүүлж, улс төр, эдийн засгийн асуудлаас тэдний анхаарлыг хөндийрүүлэхийн тулд тэр домгийг ашиглаж байв. Түүхийн явцад тэрхүү эрхэм ариун чанар нь хачин гайхалтай компани болон хувирчээ!

	Тэрхүү «Ариун Оросын» жинхэнэ бэлэг тэмдэг нь ташуур, байнга хийдэг ажил нь түйвээх явдал байв. Энэ бол хаант Орос орны дэлхий дахинд билэгдэн гаргасан хоёр үг билээ. Хамжлагын тариачид хийгээд бусад хүмүүсийг ташуураар залхаан цээрлүүлж байлаа. Түйвээх гэдэг нь үгүйрүүлэн хоосруулж, зохион байгуулалттайгаар мөрдөн хавчихын нэр бөгөөд хэрэг дээрээ тэр нь ялангуяа еврейчүүдийг зодож жанчих явдал байлаа. Бас хаант Орос орны цаана Сибирийн хүнгүй уудам их тал нутаг оршин байсан ба түүнийг цөллөг шорон гяндан, цөхрөл гутралын газар хэмээн нэрлэдэг байв. Улс төрийн олон олон хэрэгтэн, хүнд хөдөлмөр хийхээр ял заагдагсдыг Сибирьд аваачдаг байсан учир тэр нь цөлөгдөгсдийн том хуаран суурин болон хувирч, тэдгээр суурин бүр амиа хорлогсдын булшаар дүүрсэн байдаг байжээ. Цөллөгийн урт хугацаа, ганцаардмал байдал, шорон гяндангийн тэсэхүйеэ бэрх хүндийг даван туулна гэдэг хэцүү хэрэг байсан бөгөөд тэгээд ч эрэлхэг зоригтой цөөн бус хүн оюун санааны доройтолд орж, бие бялдрын хувьд хүч тэнхлээ бардаг байв. Тийнхүү ертөнцөөс таслагдан хань нөхдөөсөө алслагдсан хол, итгэл найдварыг нь хуваалцан, бидний хүнд дарамтаас хөнгөвчлөн байсан хүмүүсээс хол хөндий нөхцөлд амьдран байж чадахын тулд тэр бүх гачаал зовлонг тэсэн гарч чадах хатуужил тэвчээр олгодог оюуны их хүч чадалтай, чийрэг бие бялдартай байх нь чухал билээ. Тийнхүү хаант засагт Орос орон өндийн босох гэсэн хүн бүхний толгойг хяргаж, эрх чөлөөтэй болох гэсэн эрмэлзэл бүхнийг нударгалж байжээ. Аливаа эрх чөлөөт үзэл санааг хилийн чанадаас нэвтрүүлэхгүйн тулд аялал жуулчлал хийхийг хүртэл хориглон саатуулж байжээ. Гэвч эрх чөлөөг хэчнээн нухчин даравч эрх чөлөө олох гэсэн эрмэлзэл улам хүчтэй болж, эрх чөлөөний үзэл санаа нэгэнт эхэлсэн л бол тэр нь үсрэлтийн маягаар урагшилж, хуучин байгууллын тэргийг хөмөрдөг ажгуу.

	Бид үүний өмнө бичсэн захидлууддаа Ази ба Европын янз бүрийн нутагт, Алс Дорнод, Дундад Ази, Перс, Түрэгийн талаар хаант Оросын явуулж байсан үйл ажиллагаа, бодлогын тухай энд тэндээс нь яриад өнгөрсөн билээ. Одоо бид тэр яриагаа нөхөн гүйцээж, саланги байсан үйл ажиллагааг нь гол сэдэвтэйгээ холбоё. Орос орон газарзүйн байрлалын хувьд нэг нь Өрнөд рүү, нөгөө нь Дорнод руу хоёр тийшээ харсан байдалтай байдаг билээ. Тийм байрлалтайн улмаас Орос бол европ˗авийн гүрэн байсан бөгөөд түүний дараагийн түүх ч Дорнод ба Өрнөд рүү ээлжлэн санаархаж байснаар тодорхойлогдоно. Өрнөдөөс хариу цохилт авбал эргээд Дорнод руу тэмүүлдэг. хэрэв Дорнодод боогдвол дахиад Өрнөд рүү эргэдэг байв.

	Монголын хуучин эзэнт гүрэн мөхсөн тухай, Чингис хааны үе залгамжлагчдын тухай, эцсийн эцэст Алтан Ордны монголчуудыг Москвагийн вангаар удирдуулсан оросын вангууд Оросоос хөөн гаргасан тухай би чамд нэгэнт ярьсан билээ. Тэр бол арван дөрөвдүгээр зууны эцсээр болсон явдал. Москвагийн ван яваандаа нийт улс орны хэмжээгүй эрхт эзэн нь болж, өөрийгөө хаан (царь буюу цесарь) хэмээн өргөмжилдөг байв. Тэдний үзэл санаа, зан заншил үндсэндээ монголчуудынхтай адил байсан бөгөөд Оросыг зэрлэг бүдүүлэг орон гэж үздэг Өрнөд Европынхонтой адилгүй байв. 1682 онд Их Петр хэмээн нэрлэдэг Петр тэндээс үзэж харсан олон зүйлээ өөрийн оронд нэвтрүүлж, өөрийг нь эсэргүүцэж байсан харанхуй бүдүүлэг тайж нарын дунд европын ёсны үзэл санааг дэлгэрүүлж байлаа. Ард олон нь дарлагдсан, маш их хоцрогдсон хэвээр байсан ба Петрийн хийж буй шинэтгэлийг ард түмэн юу гэж үзэж байгааг тэр нэг их тоодоггүй байжээ. Тэр үеийн том үндэстнүүд тэнгис дээр хүчтэй байгааг Петр нүдээр үзэж, тэнгис дээр хүчтэй байхын чухлыг ойлгосон байв. Гэвч Орос улс хэдийгээр газар нутаг ихтэй ч гэсэн тэнгист нэвтрэх замгүй, Умард мөсөн далайгаар нэвтэрч болох боловч ашиг багатай байв. Тийм учраас Петр баруун˗хойш Балтийн тэнгис рүү, өмнөдөд Крым рүү хөдөлж эхэлжээ. Петр Крымд хүрч чадаагүй (түүнийг залгамжлагчид Крымд хүрсэн юм) боловч Балтийн тэнгист нэвтрэн Шведэд цохилт өгчээ. Петр хаан Нева мөрний эрэг дээр шинэ хот үндэслэн байгуулжээ. Өрнөдийн маягаар бариулсан Санкт˗Петербург гэдэг нэртэй тэр хот Балтийн тэнгист шургадаг Финийн булангийн эрэг дээр оршино. Петр тэр хотыг нийслэлээ болгож, тийм замаар Москвагаас уламжлалтай хуучин ёсыг эвдэхийг оролджээ. Петр 1725 онд нас баржээ.

	Түүнээс бараг хагас зуун жил өнгөрсний дараа 1762 онд Оросын бас нэг эзэн хаан улс орноо европчилох гэсэн оролдлого хийж байлаа. Тэр нь мөн л Их хаан хэмээн нэрлэдэг байсан хатан хаан Екатерин II байв. Тэр авьяас чадвартай, харгис хатуу, нэрд их гарсан эмэгтэй бөгөөд хувийнхаа амьдралаар баахан базаахгүй хүн байжээ. Тэр бээр эзэн хаан нөхрөө алуулж аваад нийт оросыг ганцаар эзэгнэн гучин дөрвөн жил захирчээ. Екатерин соёлыг ивээн тэтгэгчийн дүр үзүүлэн захидлаар харилцдаг байсан Вольтертой нөхөрсөг холбоо тогтоохыг хичээж байжээ. Түүний ордон ямар нэг байдлаар Версаль дахь францын ордныг дуурайж, бас боловсролын талаар зарим нэг шинэтгэл хийж байв. Гэвч тэр бүхэн нь зөвхөн дээд ангийнхныг хамарсан, өнгө үзүүлэх шинжтэй зүйл байв. Соёлыг шуудхан дуурайн хүлээн авчхаж болохгүй, түүнд заавал  үндэс суурь байвал зохино. Хоцрогдсон үндэстэн тэргүүний үндэстнийг ерийн нэг дуурайна гэдэг бол (жинхэнэ соёлын алт мөнгийг гял цал үзэгдэх хуурмаг шармалаар солино гэсэн үг юм. Өрнөд Европын соёл бол нийгмийн тодорхой нөхцөл байдал дээр суурилсан юм. Гэтэл Петр, Екатерина хоёр тэрхүү нөхцөлийг сэргээхийн оронд зөвхөн гадна талаас нь өнгөц сэргээхийг хичээснээр уг өөрчлөлтийн хамаг хүнд нь ард олны нуруун дээр үүрэгдэж, хэрэг дээрээ хамжлагат ёсыг улам бэхжүүлж, хааны хэмжээгүй эрхийг улам ихэсгэжээ.

	Тийм учраас хаант Орос оронд гарсан лангаар хэмжигдэх дэвшилтийг дагаж тонн харгислал бий болсон ажгуу. Оросын тариачид үнэндээ боол байлаа. Тэд ногдол газар дээрээ уягдан тусгай зөвшөөрөлгүйгээр түүнийгээ орхин явах эрхгүй байв. Боловсрол зөвхөн газрын өмчтөн˗тайж нараас гаралтай офицерууд ба сэхээтний зарим хэсгийн дотор л дэлгэрсэн байв. Дунд ангийнхан гэж хэрэг дээрээ байгаагүй ба ард түмэн нь үнэхээр бичиг үсэг мэдэхгүй хоцрогдсон байлаа. Урьд цагт цус урсгасан тариачны бослого үе үе гардаг байсан нь хэт дарлагдлаас болж хороож цухалдсан мухар сохор үймээн бөгөөд түүнийг хайр найргүй хэрцгийлэн дарж байв. Харин хожим дээд хэсгийн дотор боловсролын зах зух дэлгэрч эхэлмэгц тэдний дунд Европт ноёрхон байсан зарим үзэл санаа дэлгэрэх болсон байна. Тэр бол Францын хувьсгал хийгээд Наполеоны үе байлаа. Наполеоны унасны дараа нийт Европ даяар харгислал ноёрхох болсныг чи санаж байгаа биз. Тэрхүү харгислалыг голлон зохион байгуулагч нь хаан Александр 1 хийгээд түүний «Ариун холбоотон» эзэн хаад байсан билээ. Александр 1˗ийг залгамжлагч түүнээс ч нэт байв. Бий болсон нөхцөл байдлын шаардлагаар 1825 онд хэсэг залуу офицер сэхээтнүүд бослого гаргаж байв. Тэд цөм помещик гаралтай байсан хийгээд ард түмэн буюу армийн дотор дэмжлэг тулгуур байгаагүй, тэгээд ч бут ниргэгджээ. Уг бослого 1825 оны арван хоёрдугаар сард гарсан учир тэднийг декабристууд хэмээн нэрлэх болжээ. Тэр бослого бол Орос оронд улс төрийн сэргэлт болж байсны анхны гадаад шинж төрх байлаа. Түүнээс хойш улс төрийн нууц нийгэмлэг байгуулагдаж эхэлсэн байна, яагаад гэвэл хаант засаг аливаа ил улс төрийн үйл ажиллагааг хаадаг байсан учир нууцаар байгуулагдаж байжээ. Тийм нууц нийгэмлэгүүд ажилласаар, ялангуяа сэхээтнүүд, их сургуулийн оюутнуудын дотор хувьсгалт үзэл санаа дэлгэрэх болжээ.

	Орос улс Крымийн дайнд ялагдсаны дараа зарим нэг шинэтгэл хийж 1861 онд хамжлагат ёсыг халжээ. Тэр бол тариачдын хувьд том үйл явдал байсан боловч хамжлагаас чөлөөлөгдсөн тариачид гэдэс тэжээх газартай болж чадаагүй учраас хамжлагат ёсыг халлаа гээд тариачдын байдлыг хөнгөвчилсөнгүй. Тэр үед сэхээтний дотор хувьсгалт үзэл санаа дэлгэрсээр, хаант засгийн газар ч түүнийг дарсаар байв. Тэрхүү тэргүүний үзэлт сэхээтэн ба тариачид хоорондоо холбоогүй, тэднийг нэгтгэсэн нийтлэг үндэс суурь байсангүй. Тийм учраас далаад оны эхээр социалист үзэл санаа бүхий оюутнууд (тэд цөм хоосон мөрөөдөгчид байсан ба ихээхэн бүдэг ойлгоцтой байв) тариачдын дотор орж суртал нэвтрүүлэг хийхээр шийдсэн байлаа. Тийнхүү олон мянган оюутан тосгон руу явцгаах болсон байв. Тариачид тэдгээр оюутныг таньж мэдэхгүй байв. Тийм учраас тариачид тэдэнд үл итгэн, хамжлагат ёсыг дахин сэргээх зорилготой ямар нэгэн хуйвалдаан ч байж болох юм хэмээн хардан сэрдэж байв. Тэр ч байтугай тариачид амь өрсөн явж өөрсөд дээр нь ирсэн олон оюутныг баривчлан хаант засгийн харгис цагдаагийн газарт өгч байжээ! Тэр бол олон түмэнтэй холбоогүй үйл ажиллагаа хэчнээн үр ашиггүй байдгийн тодорхой жишээ байв.

	Тариачдын дотор зохиох гэсэн ажил нь бүрэн балран унасан явдал тэдгээр оюутан˗сэхээтнүүдийг асар их донсолгоход хүрчээ. Тэд тийнхүү гайхаш тасрахдаа аллага хядлагын замд шилжин орсон, өөрөөр хэлбэл бөмбөг хаях болон хаант засгийн эрх барих хүмүүсийг элдэв аргаар алж хядахыг хичээх болсон байна. Орос оронд алж хядах, бөмбөг хаях явдал тэгж эхэлж, тэр нь хувьсгалт үйл ажиллагааны шинэ үе болжээ. Тэдгээр бөмбөг хаягчид өөрсдийгөө «бөмбөгт либералууд» хэмээн нэрлэж, тэдний алан хядах байгууллагыг «Ардын эрх чөлөөнийхөн» гэж байжээ. Гэвч тэдэнтэй холбоотой байсан ард түмэн харьцангуй маш цөөн болохоор тэр нь их л дээгүүр санаархсан нэр байлаа.

	Тийнхүү хаант засгийн газар хийгээд зам шулуудсан эрэгтэй эмэгтэй бүлэг залуучуудын хооронд шинэ мөргөлдөөн эхэлжээ. Хувьсгалт хүч Орос оронд дарлагдан байсан ард түмэн, үндэсний цөөнхийн олон төлөөлөгчдөөр улам сэлбэгдсээр байлаа. Засгийн газар тэдгээр ард түмэн, үндэсний цөөнхийн эсрэг маш хэрцгий ханддаг байв. Олон нийтийн газарт тэднийг үндэснийхээ хэлээр ярихыг хориглодог байсан ба бусад олон янзын аргаар хяхан доромжилдог байв. Оросыг бодвол аж үйлдвэр илүү хөгжсөн Польш улс Оросын ерийн нэг муж болон хувирч «Польш» гэдэг нэр нь хүртэл бараг арилсан байв. Польш хэлийг хориглосон байв. Нэгэнт Польшийг тийм байдалд оруулсан юм чинь бусад үндэстэн ястантай түүнээс ч долоон дор харилцдаг байсан нь мэдээж юм. Жараад онд Польшид бослого гарсан боловч түүнийг харгислан дарж, тавин мянган польш хүнийг Сибирьд цөлж байжээ. Еврейчүүдийг байнга түйвээн сүйтгэдэг, өөрөөр хэлбэл зодож жанчиж, алан хяддаг, олон еврей хүн бусад оронд дүрвэн гарч байлаа.

	Еврейчүүд хийгээд хаант засагт дарлагдан хорсон зэвүүцсэн бусад үндэстэн ард түмний төлөөлөгчид оросын адан хядагчдын бүлэгтэй нийлэн нэгдэж байсан нь зүйн хэрэг байв. Тэрхүү үгүйсгэх үзэлтэн хэмээн нэрлэгдэж байсан алан хядагчдын бүлэг өсөж томорсоор байсан ба тэднийг цус асгаруулан залхаан цээрлүүлдэг байв. Улс төрийн хоригдлуудын явган урт цуваа сибирийн тал нутгаар цувж, тэдний заримыг нь цаазлан алдаг байв. Хаант засгийн газар алан хядагч үзэлтний аюулын эсрэг тэмцэхийн тулд маш алсын бодолтой арга хэрэглэж байжээ. Алан хядагчид ба хувьсгалчдын эгнээнд хутган үймүүлэгч тагнуул тавиул шургалуулан оруулж, тэд нар нь бөмбөг хаяж алан хядах ажиллагаанд өдөөн хатгадаг, заримдаа бусдыг төөрөгдүүлэхийн тулд өөрсдөө ч бөмбөг хаяж байв. Тийм алдартай хутган үймүүлэгчийн нэг нь Азеф гэдэг хүн байсан ба тэр бол бөмбөг хаягч голлох хувьсгалчдын нэг байсны чацуу оросын нууц цагдаагийн нэг дарга байлаа! Хаант засгийн нууц цагдаагийн газрын генералууд цагдаагийн тагнуулын үүрэг гүйцэтгэн бусдыг хэрэгт түлхэхийн тулд бөмбөг хаядаг явдал ч гарч байсан нь үнэн юм.

	Тийм явдал болж байх зуур Орос улс Дорно тийш эзэмшил нутгаа улам бүр өргөтгөн, бүр сүүлдээ Номхон далайн эрэгт тулж очсон байсныг би нэгэнт өгүүлсэн билээ. Оросууд Дундад Азид Афганистаны хилд тулж очсон, Өмнө зүг түрэгийн хилийг улам цааш шахсан байв. Жараад оны эхээр болсон өөр нэг чухал үзэгдэл бол аж үйлдвэр өрнөлийн маягаар хөгжиж эхэлсэн явдал юм. Тэгэхдээ тэр нь зөвхөн Петербург, Москвагийн орчмын цөөн районд л тэгж хөгжиж, бүхэлдээ дан ганц хөдөө аж ахуйн орон хэвээр байлаа. Харин завод, фабрикийг яг л орчин үеийн төвшинд байгуулж, түүний нь ихэвчлэн англичууд эрхэлж байлаа. Тэр нь хоёр янзын үр дагавартай байлаа. Тэдгээр аж үйлдвэрийн цөөн нутагт оросын капитализм түргэн хөгжиж, мөн ажилчин анги ч тэгж түргэн өсөж байв. Англид фабрикийн систем эхлэн хөгжсөн үеийнх шиг оросын ажилчид өдөр, шөнөгүй ажиллаж аймшигтай дарлагдан мөлжигдөж байв. Тэгэхдээ ялгаатай нэг зүйл байжээ. Тэр үед социализм, коммунизмын шинэ үзэл санаа үүссэн байсан бөгөөд оросын ажилчдын оюун бодол, шинэ сэргэг байсан тул тэр үзэл санааг авхаалжтай хүлээн авчээ. Гэтэл английн ажилчид уламжлалт хуучин үзэл санаанд хүлэгдмэл тул консерватив үзэл баримталдаг байлаа.

	Тэрхүү шинэ үзэл санаа амьдралд нэвтэрч, ажилчны Социал˗демократ нам байгуулагджээ. Тэр нам марксист философийн зарчмыг баримталдаг байлаа. Марксистууд алан хядах ажиллагааг эсэргүүцэгчид гэж өөрсдийгөө зарласан ажээ. Карл Марксын онол ёсоор бол ажилчин ангийг үйл ажиллагаанд сэрээн хөдөлгөх ёстой, учир нь зөвхөн олон түмний биетэй үйл ажиллагаагаар л тавьсан зорилтдоо хүрч болох байв. Гэтэл уг зорилт хаан хийгээд түүний сайд нарыг алж хорооход биш, харин хаант ёсыг түлхэн унагаахад оршиж байсан болохоор ганц нэг хүнийг алан хядах замаар ажилчин ангийг тийм үйл ажиллагаанд хөтөлж чадахгүй байв.

	Бүр наяад онд сургуулийн сурагч байсан нэгэн залуу хувьсгалт хөдөлгөөнд оролцох болсон нь хожим нэр нь дэлхий дахинд алдаршсан Ленин байлаа. 1887 онд арван долоон настай байхад нь Ленинд нэгэн аймшигт явдал учирчээ. Лениний их хайртай, төрсөн ах Александр нь хааныг алах хэрэгт оролцсон учир цаазлагджээ. Ленин бүр тэр үед хэдийгээр ихэд сэтгэлийн шаналалд автан байсан ч гэсэн аллагын аргаар эрх чөлөө олж болохгүй, эрх чөлөө олох ганц зам бол олон түмний үйл ажиллагаа мөн хэмээн хэлж байжээ. Ленин шүд зуун сургуульдаа тэвчээртэй суралцаж, улсын шалгалтыг онц дүнтэй өгсөн байна. Түүнээс хойш гучин жилийн дараа болсон хувьсгалын жолоодогч, мастер тэгж өсөж хүмүүжжээ.

	Олон тоотой, зохион байгуулалт сайтай ажилчин анги бүхий Герман мэт аж үйлдвэр өндөр хөгжсөн оронд л пролетарийн хувьсгал эхэлж болох юм гэж Маркс үзэж байжээ. Дундад эртний үеийн хоцрогдмол байдалтай Орос оронд хувьсгал гарах боломж тун бага юм гэж тэр үзэж байв. Гэвч амьдралын тэсэхүйеэ бэрх хүнд нөхцөлөөс ангижрахын тулд чухам юу хийвэл зохихыг олж мэдэхийг зорин .Марксын онолыг хичээнгүйлэн судалсан Оросын залуучуудын дотроос Марксыг үнэнчээр залгамжлагчид гарч иржээ. Хаант засагт Орос оронд илээр буюу үндсэн хуулийн аргаар ажиллаж болохгүй байсан учир залуучууд Марксыг судалж, дотроо шүүмжлэн хэлэлцэх болсон байна. Олон олон залуучууд шоронд хоригдож, Сибирь буюу хилийн чанадад цөлөгдөж байлаа. Тэд хаашаа ч явлаа гэсэн марксизмыг судлан, ажиллаж эхлэх цаг мөчийг хүлээн бэлтгэж байжээ.

	79. Европ Дорнод Азийг эзэлж эхэлсэн нь

	80. Хятад орон энх амгалан цэцэглэн хөгжиж байсан үе

	81. Япон хаалгаа хаасан нь

	82. Европ дахины самуун үе

	83. Сэргэн мандалт

	84. Протестантуудын бослого, тариачны дайн

	85. Арван зургаа, арван долдугаар зууны үеийн европын хэмжээгүй эрхт ёс

	86. Эрх чөлөөний төлөө Нидерландчуудын тэмцэл

	87. Англи хаанаа цаазалсан нь

	88. Бабур

	89. Акбар

	90. Энэтхэгийн моголуудын эзэнт гүрэн унаж мөхсөн нь

	91. Сикхи ба маратхи нар

	92. Англичууд энэтхэг дэх өрсөлдөгчдөө дийлсэн нь

	93. Хятад дахь манжийн их эзэн хаан

	94. Хятадын эзэн хаанаас английн эзэн хаанд илгээсэн захидал

	95. Арван наймдугаар зууны европ дахь үзэл санааны тэмцэл

	96. Европ тив их өөрчлөлтийн өмнө

	97. Асар том машин бий болсон нь

	98. Англид аж үйлдвэрийн хувьсгал эхэлсэн нь

	99. Америк Англиас тусгаарласан нь

	100. Бастилийн уналт

	101. Францын хувьсгал

	102. Хувьсгал ба хувьсгалын эсэргүү явдал

	103. Засгийн газруудын замнал

	104. Наполеон

	105. Наполеоны тухай дахин өгүүлэх нь

	106. Дэлхий ертөнцийн байдал

	107. Дэлхийн нэгдүгээр дайны өмнөх зуун жил

	108. Арван есдүгээр зуун, үргэлжлэл

	109. Энэтхэгт гарсан дайн ба бослогууд

	110. Энэтхэгийн гар урчууд үгүйрэн хоосорсон нь

	111. Энэтхэгийн тосгон, тариачид, газрын эзэд

	112. Британи энэтхэгийг яаж захирч байсан бэ?

	113. Энэтхэг сэрж эхэлсэн нь

	114. Англи хятадад хүчээр хар тамхи нэвтрүүлсэн нь

	115. Хятад орон хүнд байдалд

	116. Япон урагш тэмүүлсэн нь

	117. Япон Орост цохилт өгсөн нь

	118. Хятад бүгд найрамдах засагт улс болсон нь

	119. Энэтхэг˗хятадын хойг ба дорнод энэтхэг

	120. Бас нэгэн шинэ жилийн өдөр

	121. Филиппин ба Америкийн Нэгдсэн Улс

	122. Гурван тивийн уулзвар газарт

	123. Өнгөрсөн түүхийг эргэж нэг саная

	124. Ираны эртний уламжлалын бат үндэс

	125. Перс дэх империализм ба үндэсний үзэл

	126. Ер нь хувьсгалын тухай, түүнээс европт болсон 1848 оны хувьсгалын тухай

	127. Итали нэгдсэн, эрх чөлөөт үндэстэн болсон нь

	128. Герман улс байгуулагдсан нь

	129. Зарим нэрт зохиолчид

	130. Дарвин ба шинжлэх ухааны ялалт

	131. Ардчиллын амжилт

	132. Социализмын үүсэл

	133. Карл Маркс ба ажилчны байгууллагын хөгжилт

	134. Марксизм

	135. Англи дахь Викторианы үе

	136. Англи дэлхийн мөнгө хүүлэгч болон хувирсан нь

	137. Америк дахь иргэний дайн

	138. Америкийн үл үзэгдэх эзэнт гүрэн

	139. Ирланди, Англи хоёрын долоон зуун жилийн дайн

	140. Ирландын гормуль ба шин фейн

	141. Англи египетийг булаан эзэлж, эзэмшил болгосоор буй нь

	142. Түрэг «европын эмгэгтэй хүн» болон хувирсан нь

	143. Орос орон хаант засгийн эрхшээлд

	144. Оросын 1905 оны ялагдсан хувьсгал

	145. Зууны төгсгөл

	146. Дэлхийн дайн эхэлсэн нь

	147. Энэтхэг орон дайны өмнөх үед

	148. 1914—1918 оны дайн

	149. Дайны явц

